
Cefndir Beiblaidd:
Actau 16

Cymeriadau:
2 berson ifanc (yn eu harddegau).  Llais.

Ar ddechrau’r sgets mae un person ifanc ar y llwyfan yn edrych yn gysglyd, ac yn dylyfu gên yn aml. Gwneud sŵn person wedi blino.  Person Ifanc 2 yn dod ati/i – eto yn actio fel rhywun sydd newydd ddeffro a heb gael digon o gwsg.

Person 1:
Faint o’r gloch ydy hi?

Person 2:
Un o’r gloch y bore.

Person 1:
Un o’r gloch y bore!  Beth sy’n bod ar dad yn ein deffro ni yr adeg yma o’r nos?!

Person 2:
Bore.

Person 1:
Y?!

Person 2:
Bore.  (Person 1 yn edrych yn ddwl arno)  Mae’n un o’r gloch y bore, felly nid yr adeg yma o’r nos! Yr adeg yma o’r bore!

Person 1:
O bydd ddistaw!

Person 2:
Ond i ateb dy gwestiwn. Rhaid bod mam a dad wedi drysu os wyt ti’n gofyn i mi.  Pwy sy’n cwyno fel arfer nad ydyn ni ddim yn y gwely erbyn deg o’r gloch y nos, ac yn cysgu?  Ond pan mae’n siwtio nhw, mae’n iawn i ni fod ar ein traed am un o’r gloch y bore!

Person 1:
Roeddwn i ar ganol breuddwyd hefyd. (gwenu)

Person 2:
O ie!  Breuddwyd am beth........neu am bwy?

Person 1:
Wn i ddim. Dychrynodd hi wrth glywed Dad yn gweiddi arna i!    (agor ei geg yn fawr) Beth ydy’r holl gynnwrf?  Munud yn ôl roedd mam yn gweiddi ar bawb i godi AR UNWAITH (dynwared llais ei fam), ond does dim golwg o neb rŵan.

Person 2:
Mae hi wedi mynd i ddeffro Rebecca.

Person 1:
Hy!  Basai honno’n cysgu drwy ddaeargryn!

Person 2:
Mae’n hi wedi.

Person 1:
Mae hi wedi beth?

Person 2:
Wedi cysgu trwy ddaeargryn!

Person 1:
Y?

Person 2:
Mam ddywedodd fod daeargryn wedi digwydd, a bod drysau’r carchar i gyd wedi agor. Roedd dad yn poeni bod y carcharorion wedi dianc, ond pan aeth  yno i weld, roedd pawb yno.

Person 1:
Beth?  Neb wedi dianc?

Person 2:
Neb.  Ac roedd cadwynau pawb wedi datod.

Person 1:
Pwy oedd wedi gwneud hynny?

Person 2:
Wn i ddim.  Mae dad yn dweud bod gwyrth wedi digwydd.  Mae wedi bod yn gwrando ar y ddau garcharor dieithr yna, Paul a rhywun arall. Maen nhw wedi bod yn rwdlan am Iesu o Nasareth gafodd ei ladd, ac sy wedi dod yn ôl yn fyw. Dyna pam dyn ni wedi gorfod codi.  Mae Paul yn mynd i siarad hefo ni fel teulu.

Person 1:  
O na!  Nid pregeth!  Nid pregeth am un o’r gloch y bore.  Naaaaa!

Person 2:
O ia!   

Person 1:
Ond mae hyn yn greulon.  Mae hyn yn erbyn hawliau teenagers. Rydyn ni angen cysgu lot.  Dw  i angen gwely.  Bydd gen i spots fory os na fydda i’n cael cwsg!

Person 2:
Waeth i ti heb!  Tyrd!  Maen nhw yn y gegin yn disgwyl amdanon ni.

(exit gyda Person 2 yn cwyno ac yn ebychu)

Llais:
Actau 16:32-34

